
Dal vagnele dô San Luca, 15, 1 - 32
Te chël tomp 1ea düć i publicans y i 
pićiadus gnüs da Gejù a l’ascuté. 2I 
farisês y i stüdiês dla lege bronterâ 
y dijea: Al se dà jö con i pićiadus y 
mangia ćinamai empara. 3Sön chëra 
ti àl cunté na parabola y à dit: 4Sce 
önn de os à cion’ biesces y nen perd 

öna, ne làscel nia spo zoruch les nönantenö tla stëpa y 
ti va do ala pordüda, ćina ch’al ne la ciafa? 5Y dô ch’al 
l’à ciafada, la tòlel plën de ligrëza sön les sciables, 6y 
canch’al röa a ćiasa, chërdel adöm sü compagns y sü
ijins y ti dij: Ralegrésse con me; i à endô ciafé mia
biescia co ea pordüda. 7I ves diji: Avisa ensciö regnaràl 
inće tal cì plü ligrëza por en pićiadù su co à dé ôta, co por 
nönantenö iüsć co n’à nia debojügn da dé ôta.
Parora dal Signur. - Lalt a té, Gejù Crist!

Edema dla Fede: I orèssun comuniché belo danfora che dai 28 de setëmber ai 4 d’otober 
gnaràl tignì danter Al Plan y La Pli l’Edema dla Fede. Le program plü avisa gnarà publiché 
plü ennant.

Festa dai aniversars: En domëgna ai 29 de setëmber vëgnel tignì pla gran mëssa la festa 
dai iubilars de matrimone. I enviun dër bel düć i pêrs co po festejé eniann i 25, 30, 35, 40, 
45, 50 y plü agn de matrimone. Por rajuns d’organisaziun periunse bel da s’anunzié danfora 
al 0474/501411 o al 335/237473. Dô mëssa saràl en picio renfrësch por iubilars y familiars.

Sontades: Le Consëi de Ploania s’encunta en dédemesaledema ai 18 de setëmber ales 8 
da sëra, te salf de calogna.

Weißenstein/1: La Uniun de San Vinzenz organisëia en iade por sanć a Weißenstein, en 
dédôlönesc ai 24 de setëmber. An pëia ia ales 8 da doman sön plaza dal Cone. Laìa saràl 
spo la mëssa. Le iade costa 15,00€. Por la marëna dess vignönn fistidié enstës. Al è da 
s’anunzié ćina ai 23 de setëmber pa André Videsott al nr. 0474/501066.

Pelegrinaje/2: La Uniun dles porsones vëdoes y sores dla Val Badia va en jöbia ai 26 
de setëmber por sanć a Weißenstein. Le bus pëia ia d’Al Plan demez ales 7:45. Iade con 
marëna costa 45,00€. Al è da s’anunzié dan i 20 de setëmber pa Tresele al 0474/501397.

Oraziun: En vëndres ai 20 de setëmber ales 8 da sëra èl tla capela da Oies na oraziun de 
Taizé, olache al vën ćianté, perié y medité tla forma de Taizé. Düć è dër bel enviês.

Biblioteca: Mitans y mituns dla elementara è enviês da gnì en jöbia ai 19 de setëmber ales 
15:00 te biblioteca d’Al Plan, por en dômisdé olache al gnarà cunté stories y pastlené.

Encuntades: Le Raiun Sozial enviëia ala encuntada dal grup de autoaiüt ”Atmosfera”, co 
s’ôj a porsones con problems psichics. Le grup s’encunta en iade al mëns ete dal raiun sozial 
ta Picolin. La proscima encuntada è en jöbia ai 19 de setëmber ales 15:30. Enformaziuns 
ciafun pla colaboradëssa dal Raiun Sozial Siglinde Erlacher al 0474/524519.

Dotur: Le dotur Marcocci è demez dai 16 ai 20 de setëmber. Empede ël saràl la 
doturia Mahlknecht ta San Martin, tel. 0474/523018 o 349/0667034. Tlò Al Plan saràra 
le dédemesaledema dales 15 ales 17. Orars dai atri dis: Lönesc dales 8:15 ales 9 ta 
Longiarü, y dales 15 ales 17 sö La Val; dédôlönesc dales 16 ales 17:15 ta San Martin; 
dédemesaledema dales 8:30 ales 10:30 sö La Val; jöbia dales 9 ales 11 ta San Martin; 
vëndres dales 8 ales 9 ta San Martin y dales 10 ales 11 sö La Val.

Tennis: Le Tennis Mareo organisëia tla edema dai 23 ai 29 de setëmber le torneo sozial 
2013, con griliada la domëgna ai 29 de setëmber. Düć i sozi è dër bel enviês da s’anunzié 
pa Walter al 338/5319852 ćina en domëgna ai 22 de setëmber. 

Ći dij pa la Parora?

I à endô ciafé la biescia pordüda

1. Letöra: La bunté de Dio
Ex 32,7 - 11.13-14

Le popul à söes dificoltês con 
en Dio che ai ne vëiga nia 
materialmonter. Porchël se 
fejai enstësc söa divinité, en 
”videl de metal”, a chël che ai ti 
fej ofertes y sacrifizi.
Chël Bel Dio ô lascé fora so sënn sön 
cösta jont püch reconescionta, mo spo se 
lascel apajé ia da Mosè, y ti dà a so popul 
prelité na chance nea, mostrenn ensciö 
döta söa bunté. Inće a nos nes dà le Bel 
Dio tres endô na chance.

2. Letöra: Gran misericordia
1 Tim 1,12 - 17

La fede è na scincunda, y 
ensciö inće la misericordia. 
Chël Bel Dio ti dà la poscibilité 
a düć da pié dô cöstes grazies, 
inće a chi co ti à ôt le spiné. 

L’apostul Paul se fej enstës demorvëia, 
che ćinamai ël à ciafé cösta grazia.
Ël co â coiené, refodé, trat tal paltan y 
porseghité Chël Bel Dio.
Y Paul recorda te cösta letöra: ”Crist Gejù 
è gnü söla tera a salvé i pićiadus”. Degügn 
n’è pordü dan dai edli de Chël Bel Dio.



AODANZES: Döt le bun, sanité y benedisciun a
Maria Ploner *15.09.1923

y a düć chi co à santennom y complësc i agn cöst’edema



Ploanies d’Al Plan y La Pli enviëia ala

Edema dla Fede
SABEDA

28
SETËMBER

MEDITAZIUN: ”Jonëza”
 Orar:  20.00h  Dlijia d’La Pli
 Info:  abelida dai grups dai jogn d’La Pli y Al Plan,   
  ćiantada da n cor de jogn d’La Pli

LÖNESC

30
SETËMBER

REFERAT:  ”Cô po pa garaté en matrimone
  o na vita de copia?”
 Orar:  20.00h  Salf de calogna d’Al Plan
 Referënt: Paul Hofer - psicologh

DÉDEM.

2
OTOBER

MËSA TORONA:
  ”Fede: tradiziun o convinziun?”
 Orar:  20.00h  Ćiasa dles Uniuns La Pli
 Con: Siur Pire Irsara - preo
  Paul Felix Rigo - Consëi de Ploania    
  Silvester Ellecosta - Scizeri La Pli
  Tresele Palfrader Willeit
 Moderaziun: Lois Kastlunger

JÖBIA

3
OTOBER

MEDITAZIUN de Taizé
 Orar:  20.00h  Dlijia d’Al Plan
 Con:  Grup Taizé Val Badia
 Dedô:  Poscibilité de oraziun personala
  con proieziun de imajes

VËNDRES

4
OTOBER

WORKSHOP ”Kinder nicht um Gott betrügen!”
 Orar:  17.00h - 21.00h - Salf manif. d’Al Plan
 Referënt: Albert Biesinger - professur de
 pedagogia religiosa tla université de Tübingen
 Info: Danterete ciafa düć val’ da mangé y da bëre

I periun dër bel la jont d’Al Plan y La Pli da porté val’ da mangé 
por cösta sëra, da podëi partì con i atri. Iolan y Dio s’al pàii


